«МУСОФИР БЎЛМАГУНЧА МУСУЛМОН БЎЛМАС»

Иноят Содиқова билан дастлаб телефонда гаплашганимда гаплари маъноли, дунёқараши кенг эканлигидан ёши анча катта бўлса керак деб ўйлабман. Эртасига унинг уйига борганимда, тўғриси, кечагина телефонда шу жажжигина қизалоқ билан гаплашганимга ўзим ишонгим келмади. Бугунги кунда «Ҳамкорбанк»нинг Асака шаҳар бўлимида раис ўринбосари лавозимида ишлаётган Иноят ташқи кўринишидан мактабни битириб, бир йил АҚШдаги университетда таҳсил олиб келган кишига асло ўхшамайди. 
- Кичик бир шаҳарчада тугилиб ўсган қиз бола инглиз тилини мукаммал ўрганиб, ўз кучи билан синовлардан ўтиб АҚШга ўқишга кетганига кишининг ишонгиси келмайди.
- Нега энди? Киши ўз олдига аниқ бир мақсадни қўйиб, ана шу мақсад сари астойдил интилса орзусига эришиши мумкин. «Ҳаракатда-баракат» дейишади-ку, ахир! 1997 йили Андижонга Америкадан бир неча кўнгиллилар келишди. У пайтлар мен Асакадаги 8-ўрта мактабда ўқирдим. Америкаликлар инглиз тили тўгараги очгани, ўқувчилар улар ташкил қилган бейсбол клубида ўйнашаётгани ҳақида эшитиб, мен ҳам Асакадан Андижонга тўгаракка қатнай бошладим. Америкаликлар ва тенгқурларим билан инглиз тилида гаплашганим учун тез орада инглизчани бинойидек ўрганиб олдим. 1998-99 йилларда америкалик кўнгиллилар Асака шаҳрида ҳам бейсбол командаси ташкил этишиб, машқлар ўтказишни бошлашганида мен таржимонлик қилдим. Бу борада америкаликлар ташкил қилган ёзги дам олиш масканларига борганим ва инглиз тилидан қўшимча дарслар олганим жуда қўл келди. 
· Сеҳрли диёр Америкага йўл қандай очилди?

- Мактабни битириб, Андижон муҳандислик ва иқтисодиёт институтига ўқишга кирдим. Талабаликнинг дастлабки ойларида АКСЕЛС томонидан эълон қилинган танловга бизнес бошқаруви ва иқтисодиёт бўйича қатнашдим. Танловнинг дастлабки босқичига 5.000 киши қатнашди. Танаффуслар билан етти ой давом этган синовлар жуда мураккаб бўлиб, ёзма иншодан ташқари огзаки суҳбатлар ҳам бор эди. Саралаш босқичларидан муваффақиятли ўтиб, финалга чиқдим. 
· … ва финалда барчани ортда қолдириб…

- Тўхтанг, тўхтанг! Ҳаммадан устун келишимга ўзим ишонмагандим. Чунки, 114 нафар финалчининг аксарияти ТОEFL тестларини топширган талабалар эди. Шунинг учун, 18 нафар голибнинг орасида бўлиш жуда қийин бўлиб кўринганди кўзимга. 
- Голиб бўлиб, университетда бир йил таҳсил олиш учун АҚШга кетишингизни сизга ким етказди?

- Кечагидек эсимда: 2001 йилнинг 27 апрелида ўзим Тошкентга АКСЕЛСга қўнгироқ қилдим. Хушхабарни эшитиб, дарров ўзим ўқиган мактабга, устозим Муборак Тўраеванинг олдига чопибман. 
· Ота-онангиз ҳам роса хурсанд бўлишгандир? 

(Шу ерда суҳбатга Иноятнинг дадаси қўшилиб, аввалига қизи шунчалик катта муваффақиятга эришганига ишонмаганини, кейин жуда қувониб, фахрланганларини айтди).

· Кейин эса «Америка, қайдасан?» дея йўл ҳозирлиги бошланди, а?

· Сўраманг! Америкага бориш хаёл бўлиб қолишига бир баҳя қолди.
· Нега?

- Мен у пайтлар 18 ёшга тўлмагандим. Паспортимга чет элга чиқишга рухсат белгиси қўйдириш учун Хорижга чиқиш-келиш ва фуқаролик бўлимига анкета тўлдириб топширдим. Ҳужжатларимни кўриб чиқиб, қонунларимизга кўра 18 ёшга тўлмаганларнинг якка ўзи хорижий давлатга чиқиши мумкин эмаслигини, шунинг учун чет элга чиқишга рухсат берилмаслигини маълум қилишди.

- Жуда қизиқ бўлибди-ку! Билишимча, бунақанги муаммоларни АКСЕЛСнинг ўзи ҳал қиларди-ку?

- Агар ўқувчилар гуруҳ ҳолида битта жойга кетадиган бўлса АКСЕЛС томонидан ҳаммага битта кузатувчи тайинланаркан.

- Синов ташкилотчиларига ёрдам сўраб мурожаат қилдингизми? 

- Улар «бу масалада ёрдам беролмаймиз, ўзингиз ҳал қилинг, керак бўлса туризм визаси олинг» деб маслаҳат беришди. 

· Фараз қилайлик, виза ололмадингиз. Унда нима бўларди?

· Менинг ўрнимга Америкага заҳирадаги бирорта талаба кетарди. 

- Лекин, йўлини топганингиз учун ўрнингизни бировга бериб қўймадингиз, шундайми?

- Мен билан институтда бирга ўқийдиган курсдошим Қобилжон Юнусов ҳам синовлардан ўтиб, Америкага ўқишга кетаётганди. Унинг ёши 19 да бўлгани учун кузатувчи бўлиш ҳуқуқига эга экан. Менга Қобилжон кузатувчилик қиладиган бўлди. Виза олиш учун тўлдирган анкетамга шундай деб ёздик. Кузатувчилик ҳақидаги ҳужжатни нотариус орқали расмийлаштириб топширдик. Шу тариқа, муаммо ҳал бўлди. 
· Яна бир муаммо ҳақида индамадингиз-ку?

· Қанақа муаммо? 

- Ота-онангиз ёлгиз ўзингизни бегона юртга жўнатишга дарров рози бўлишмагандир?


- (кулади) Йўқ, ота-онам жуда тушунган, зиёли кишилар. Мактабда ўқиб юрган кезларимдаёқ инглиз тили тўгарагига қатнашиш учун Андижонга ўзим бориб келардим. Ота-онам менга ишониб, барча шароитларни яратиб беришган. Шу кунгача нимагаки эришган бўлсам бари уларнинг шарофати ва қўллаб-қувватлаши туфайли бўлди.

- Демак, ўтган йилнинг фалон ойи, фалон кунида Тошкентда тантанали кузатиш маросими бўлди…


- Ҳа. Америкага борадиган 18 киши ҳар хил кунларда йўлга чиқишди. Мен Қобилжон акам билан 7 август куни Тошкентдан Олмониянинг Франкфурт-он-майн шаҳрига учдик. У ерда олти соат қолиб, кейин Вашингтонга парвоз қилишимиз керак эди. Франкфуртнинг аэропорти жуда катта экан, худди шаҳарчага ўхшайди. Билетимизга ёзилган жойга бориб пойлаб тураверибмиз. Кутиб турибмиз, рўйхатга олиш ҳақида эълон қилишмайди, ҳайрон бўламиз! Кейин сўраб-суриштирсак, рўйхатга олиш жойини анча наридаги бошқа залга кўчиришган экан. Яна озгина пойласак учоқдан қолиб кетар эканмиз, зўрга етиб олганмиз. 
· Ҳа, тил билишингиз ва абжирлигингиз иш берибди.

- Вашингтонда университет ётоқхонасига жойлашдик. Бу ерда бир ҳафта қолиб, кейин ўқишга Сиэтлга кетишим керак эди. Бироқ, соҳага йўналтириш бўйича йигилишга борганимда мен Сиэтлда эмас, балки Висконсин-Ричмонд университетида ўқишимни билдиришди. Шу тариқа, Американинг Тинч океан соҳили томонига эмас, балки шимолига кетишимга тўғри келди. 
· Университет ётоқхонасида шароитлар қалай экан?

- Биз ётоқхонада қолмадик. АКСЕЛС дастурига кўра, дўст оилаларда яшадик. Менга Сиэтлдан оила топиб қўйишганди. Висконсинга кетишим муносабати билан менга вақтинча яшаш учун зудлик билан янги оила излашларига тўғри келди. Биринчи оилада бир муддат яшаганимдан кейин менга янги оила топишди. 
Шу ўринда суҳбатга Иноятнинг онаси Насибахон ая қўшилди: «Яхши бола кўп онани эмади» деган мақол бекорга айтилмаган экан. Қизим ҳаммаси бўлиб тўртта оилада яшаб келди».

· Қизиқ, нега ундай бўлди?

- Тўғрисини айтайми? Иккинчи оилам жуда тақводор оила экан. Мен билан ҳар куни христиан дини ҳақида суҳбат ўтказишарди. Якшанба кунлари эса унчалик рўйхуш бермаслигимга қарамай, черковга олиб кетишарди. Менинг асосий вазифам эса ўқиб, билим олиш эди. Ўз эътиқодимдан воз кечиш хаёлимга ҳам келмади. Уларга эътиқодим қатъий эканлигини айтиб, координаторимиздан мени янги оилага кўчиришларини илтимос қилдим. Вақтинча бошқа бир оилада яшадим. Кейин тўртинчи оилани топишди. Кейингилари билан жуда иноқ яшадик.
· Университетдаги ўқиш биздагидан нимаси билан фарқ қилади?

- Ричмонд университетида ўқиш 4 сентябрда бошланди. 400 талаба ўқийди, шулардан 35 нафари чет эллик. Ўқиш пуллик, бир йилда 10.000 доллар тўланади. Грант олиш учун маълум шароитлар кўрсатилган ариза ёзиш керак. Қайси дарсга киришни талабанинг ўзи танлайди. Ҳар бир талаба ҳар куни ўзи хоҳлаганча дарсга киради. Америкаликлар «сизлар бир неча тилни биласизлар, чет элда ўқияпсизлар, ўз урф-одат ва маданиятингиз бор» деб бизга ҳавас қилишарди.
· 2001 йил 11 сентябрдаги террор воқеалари рўй берганда қаерда эдингиз?

- Университетда эдим. Кафетериядаги телевизорда кўриб билганмиз. Ҳаммамиз қаттиқ хаяжонланганмиз, карахт ҳолга тушиб қолгандик. Университетда терроризмни қоралаб митинглар ўтказилган.
- Америкаликлар дунёдаги бошқа мамлакатлар ҳақида унча кўп нарса билишмайди, деб эшитганман. Ўзбекистонни танитиш учун нималар қилдингиз?

- Шу йил апрел ойида университетда ўзбек кечаси ташкил қилдим. Бу ҳақда газетага бепул эълон бердим, маҳаллий телевидениени таклиф қилдим. Кеча жуда қизиқарли ўтди, унда Ричмонд мэри ҳам иштирок этди. Маҳаллий «Нова видео» телеканалида эса кеча ҳақида бир ярим соатлик кўрсатув намойиш қилинди. 
· Америкадаги ўқиш сизга нима берди?

- Биринчи навбатда кучли билим олдим. Янги дунё, янги одамлар билан танишдим, янги дўстлар орттирдим. АҚШнинг анча-мунча йирик шаҳарларини томоша қилиш имконига эга бўлдим. Ҳозирга кунда ҳар ҳафта чет эллик дўстларимдан мактублар оламан. Институтдаги ўқишимни сиртқи бўлимга ўтказиб олдим. «Мусофир бўлмагунча мусулмон бўлмас» деган нақл қанчалик тўғри эканлигини эса ҳаётнинг ўзи исботлади. 

